
Sigríður Dúna Kristmundsdóttir , Karl Steinar Guðnason.

Alþingi ályktar að skora á ríkisstjórnina að banna innflutning og notkun þeirra efna sem
vísindamenn telja að valdi eyðingu ósonlagsins sem hjúpar jörðina.

Alþingi skorar einnig á ríkisstjórnina að hún hafi frumkvæði að því á alþjóðavettvangi
að framleiðsla og notkun þessara efna verði bönnuð.

Greinargerð.
Ósonlagið, sem hjúpar jörðina, er í 15-50 km hæð frá yfirborði jarðar. Það ver plöntur,

dýr og menn fyrir hinum hættulegu útfjólubláu geislum sólar. Ósonlagið bægir frá þeim
geislum sem geta valdið krabbameini og vansköpun.

Bandarískur gervihnöttur hefur mælt breytingar á ósonlaginu yfir suðurskautinu frá
1979-1985. Á þeim tíma hefur ósonlagið þynnst tímabundið frá ágúst til nóvembermánaðar.
Hefur þessi þynning farið vaxandi frá ári til árs og var gatið, sem myndast hafði í ósonlagið
1985, að flatarmáli á stærð við Bandaríki Norður-Ameríku.

Svipuð áhrif hafa nú mælst á norðurpólnum og þynningar virðist gæta víðar í efstu
lögum ósonlagsins. Þetta eru upplýsingar úr þýska vísindaritinu Bild der Wissenschaft.

Vísindamenn hafa spáð því að um næstu aldamót muni efstu lög ósonlagsins, sem verja
jörðina fyrir hættulegustu geislum sólar, hafa þynnst um 30-40%. Bandarískir embættis-
menn hafa látið reikna út að á næstu 88 árum muni þessi þynning fjölga húðkrabbatilfellum í
40 milljónir, til viðbótar því sem nú er, og muni það leiða 800 þúsund til dauða. Einnig hafa
þessar breytingar á ósonlaginu áhrif á veðurfar. Hitastig mun hækka með tilheyrandi
afleiðingum, svo sem þurrkum og jökulbráðnun.

Efni þau, sem hér um ræðir, eru svokölluð klórflúorkolefni, aðallega freon 11, freon 12
og CFC 113.

Bandaríkjamenn hafa unnið að því á alþjóðavettvangi að alls staðar verði bannað að
framleiða þær gastegundir sem eyða ósonlaginu og hafa nú nýverið hótað að leggja
innflutningsbann á þær vörur sem hafa þessi efni. Þeir hafa lagt fram tillögu ásamt Svíum um
að framleiðslu og notkun klórflúorkolefna verði hætt alls staðar í heiminum. Kanadamenn,
Bandaríkjamenn og Svíar hafa bannað freon á úðabrúsum, en Evrópubandalagið hefur lagt
til að notkun freons í iðnaði verði minnkuð um þriðjung.

Samkvæmt upplýsingum frá Vinnueftirliti ríkisins er freon einkum notað hér á landi í
ísskápum, kæliborðum og kælikerfum yfirleitt og að auki í alls konar úðabrúsum, allt frá

hárlakki til astmalyfja. Síðastnefnda notkunin veldur einkum mengun, en einnig lekur efnið
úr kælikerfum. Freon telst til lífrænna leysiefna og á seinni árum hefur komið í ljós að þau
hafa slæm áhrif á heilsufar manna, einkum við innöndun. Samkvæmt upplýsingum frá
eiturefnanefnd hefur notkun klórflúorefna, m.a. á úðabrúsum, nokkrum sinnum verið til
umræðu í nefndinni á undanförnum árum og hefur nefndin tekið þá stefnu að bíða átekta og
sjá hve mikið nágrönnum okkar í austri og vestri, Svíum og Bandaríkjamönnum, verður
ágengt í þessu.

Mest andstæða við bann á framleiðslu þessara efna kemur frá stórfyrirtækjunum sem
framleiða þau, en Evrópubandalagsríkin framleiða um 40% allra þessara efna.

Að lokum ber að geta þess að vísindamenn álíta að ekki sé unnt að fullyrða hvort og í
hve miklum mæli þessar gastegundir eigi hér sök, einungis sé um fræðilegar tilgátur að ræða.

En eins og Robert Watson, veðurfræðingur hjá NASA, geimrannsóknastofnun
Bandaríkjanna, segir í viðtali við Der Spiegel í þessari viku (24. febr. 1987): "Við getum ekki
beðið eftir sönnunum því að þá verður þetta orðið of seint. "

Fylgiskjal.

Ari Trausti Guðmundsson:

Ósonlagið.
(Úr útvarpsþætti um vísindi.)

Sólin sendir ekki bara ylinn góða sem er okkur lífsnauðsynlegur , heldur líka ýmsar
tegundir rafsegulbylgna sem eru hættulegar lífverum. Þótt sólin sé í um 150 milljón kílómetra
fjarlægð frá jörðu, en það er um það bil 3750 hringferðir um jörðina eftir miðbaugnum,
berst hingað banvænn skammtur af t.d. röntgengeislum og útfjólubláu ljósi. Það er
lofthjúpur jarðar sem er lífgjafi okkar og verndari gagnvart þessum bylgjum. Hann er sem
kunnugt er úr blöndu af köfnunarefni, súrefni, koldíoxíði og fleiri lofttegundum. Hafa
orkugeislar eins og röntgengeislar stöðvast í ytri lögum lofthjúpsins. Þeir eru eiginlega
gleyptir þar af loftmólekúlum. Útfjólubláu geislarnir komast aftur á móti nokkru dýpra ofan
í lofthjúpinn uns þeir ná að lagi sem umlykur jarðkringluna í 15-35 km hæð yfir yfirborði
hennar. Þetta lag er að stórum hluta úr lofttegundinni óson sem verður til úr súrefni við það
að eitt súrefnisatóm bætist við þau tvö, sem mynda venjulegt súrefni, fyrir áhrif sólarljóss.
Efnafræðilegt tákn ósons er 03 í staðinn fyrir O2 sem táknar venjulegt súrefni sem við öndun
að okkur.

Óson er með þeim gæðum gert að geta hamið útfjólubláu ljósbylgjurnar þannig að þær
nái ekki yfirborði jarðar nema í mjög litlum mæli og þar valda þær m.a. sólbrúnku hjá okkur
hvítingjum. Of mikið útfjólublátt ljós truflar frumustarfsemi og frumuskiptingu og getur t.d.
valdið krabbameini á húð.

Frá því árið 1970 vita menn að ósonhjúpurinn ofan við Suðurskautslandið hefur þynnst
nokkuð. Það er sagt að þarna sé eins konar gat í ósonlagið á stærð við Bandaríki Norður-
Ameríku. Á vorin er ósonið í gati þessu allt að 50% minna en það á að sér að vera og talið er
að óson í loftinu minnki nú um 3% á ári á þessum slóðum. Þessi þróun hefur valdið
áhyggjum enda þótt gatið nái enn ekki til stórra svæða þar sem eru byggð ból.

Og hver er nú orsökin? Um það eru vísindamenn ekki á eitt sáttir. Flestir telja þó
efnamengun valda mestu um þetta. Það er einkum kæligasið freon og ýmsar aðrar tegundir

svonefndra klórflúorkarbongastegunda sem taldar eru valda ósonbreytingunni eða öllu
heldur því að ósonið myndast ekki í nægu magni úti í gufuhvolfinu, aðallega í 20-25 km hæð.
Klórflúorkarbongastegundir eru notaðar á úðabrúsa, í kælivélar, í frauðplast og einangrun-
arplast auk annarra iðnaðarvara. Heildarnotkun í heiminum er um 800-1000 þús. tonn á ári.

Eftir að skaðsemi þessara lofttegunda varð ljós hefur verið reynt að takmarka notkun
þeirra og víða er búið að banna notkun þeirra á úðabrúsum, enda er nóg til af skaðlausum
lofttegundum til þeirra þarfa. 27 ríki hafa undirritað samning sem banna notkun klórflúor-
karbongastegunda, en miklu fleiri ríki þarf til ef duga skal.

Ég nefni þetta allt hér vegna þess að nú eru að koma fram upplýsingar frá bandarískum
veðurtunglum geimferðastofnunarinnar NASA sem koma okkur enn frekar við en
varnaðarorðin um ósonlagið eða ósongatið yfir Suðurskautslandinu. Það eru nefnilega líkur
á að annað gat sé að myndast ofan við Svalbarða og Barentshaf. Það gæti stækkað og ósonið
þynnst enn frekar í náinni framtíð. Ekki þarf að fjölyrða um skaðsemi slíkrar þróunar, bæði
fyrir mennina sjálfa í þéttbýli Skandinavíu og íbúa norðurhjarans, svo að ekki sé nú minnst á
lífið í hafinu. Undirstaða þess eru sjávarþörungar sem lifa í sólarljósinu í yfirborði hafsins, en
þeir eru afar viðkvæmir fyrir útfjólublárri geislun.

Við megum heldur ekki gleyma því að útfjólubláa geislunin veldur ekki aðeins
krabbameini heldur getur hún truflað erfðaeiginleika frumanna í lífverunum þannig að
ófyrirsjáanlegar stökkbreytingar verða meðal tegunda lífríkisins. Í þessu máli sem öðrum
umhverfismálum stendur baráttan um það að fá fyrirtæki, yfirvöld, fjármagnsstjórnendur
eða eigendur og aðra til þess að breyta framleiðslu og meðhöndlun úrgangsefna. Allt slíkt
kostar gífurlegt fé og þar liggur hundurinn grafinn. Á að minnka hagnað, a.m.k. til skamms
tíma, í efnahagslífinu til að bjarga umhverfi okkar eða ekki? Það mun framtíðin leiða í ljós.
Og þar kemur almenningur auðvitað við sögu.

